
GOUVÈNÈ CUOMO ANONSE FON DEVLOPMAN FÒMASYON PWOFESYONÈL 
POU DIVÈSITE AMIZMAN NAN EMPIRE STATE  

  
Premye Fon nan Nasyon an ki Alwe Pousantaj Kredi Enpo sou Fim pou 

Fòmasyon Pwofesyonèl ak Devlopman Mendèv  
  

Fon pou Bay Plis Pase 1 Milyon dola Pa Ane pou Ankouraje Divèsite ak 
Preparasyon Mendèv Atravè Endistri Amizman an  

  
  
Gouvènè Andrew M. Cuomo te anonse jodi a Fon Devlopman Fòmasyon Pwofesyonèl 
Pou Divèsite Amizman Nan Empire State lan (Empire State Entertainment Diversity 
Job Training Development Fund) ki se premye nan nasyon an. Pwodiksyon yo ki 
patisipe nan Pwogram Pwodiksyon Fim Eta New York ak Pwogram Kredi Enpo pou 
Apre Pwodiksyon yo pral benefisye yon ti kras rediksyon nan kredi enpo yo ki pral 
revèse nan yon fon pou fòmasyon pwofesyonèl ak devlopman mendèv atravè endistri 
amizman an. Fon an te adopte kòm yon pati nan pwojè lwa sou depans kapital 
konpreyansif nan fen sesyon an epi li pral bay okòmansman 1.05 milyon dola pa ane.  
  
"Fòs New York se nan divèsite li, epi nou toujou ap chèche fason pou amelyore 
li", Gouvènè Cuomo te deklare. "Pwogram sa a ki se premye nan nasyon an pral bay 
nouvo resous pou pwopilse nou an avan pou nou vini endistri amizman ki pi enklizif 
nan peyi a, tandiske nou ap kontinye ap pwodwi fim ak pwodiksyon pou televizyon ki 
ekstraòdinè."  
  
"Envestisman nan devlopman mendèv esansyèl pou ofri moun yo konpetans yo 
bezwen pou djòb yo nan endistri yo atravè Eta a", Gouvènè Adjwen Kathy Hochul te 
deklare. "Fon pou devlopman mendèv sa a pral bay opòtinite pou devlopman mendèv 
nan domèn amizman yo pou konble djòb yo nan endistri k ap devlope a. Nou ap sible 
resous yo pou asire fòmasyon yo disponib pou djòb yo epi pou kontinye fè ekonomi 
nou an avanse."  
  
Fon an pral asire ke djòb yo ki gen rapò ak kwasans endistri amizman New York lan 
ranpli ak Nouyòkè ki reprezante nati divès Eta New York lan. Lejislasyon an bay 
Empire State Development (ESD) responsabilite pou kreye règleman pou fon an epi 
administre sibvansyon yo pou kreye pwogram lan. ESD pral solisite kontribisyon nan 
men endistri fim lan, kominote edikatif lan ak piblik lan pou detèmine bezwen djòb yo 
nan endistri an ak fason pou fè pwogram lan gen plis enpak.  
  
Lejislasyon an ki fonde sou patenarya nan fòmasyon pwofesyonèl san presedan an ant 
Eta New York, Inivèsite Kominotè Bronx (Bronx Community College, BCC) ak IATSE 
Local 52. Anonse an Oktòb avèk rekritman yo ki te kòmanse an Out, Pwogram 
Fòmasyon pou Pwodiksyon Fim lan nan BCC lan se yon nouvo pwgram ki dire 14 

semèn ki pral fòme 100 etidyan chak ane pou travay nan sendika metye yo, tankou 
imobilye, chapantye ak elektrisite. Eta New York te akòde ak BCC yon sibvansyon 
375,000 dola pou kouvri yon pati nan depans pwogram ki dire dezan an.  
  
Prezidan, Direktè Egzekitif Jeneral ak Komisè Empire State Development, 
Howard Zemsky, te deklare, "Divèsite New York lan ta dwe briye atravè pratik 
anbochaj yo nan tout endistri yo, epi anons jodi a pral bay plis pase 1 milyon dola pa 
ane pou ofri fòmasyon pwofesyonèl ak resous devlopman mendèv ki nesesè pou ede 
endistri amizman an kontinye montre chemen an konsènan divèsite nan tout nasyon 
an".  
  
Prezidan Asanble a, Carl Heastie te deklare, "Byenke New York se fwaye youn nan 
piblik ki pi divès pou amizman an, moun koulè yo toujou gravman mal reprezante nan 
endistri amizman an. Nouyòkè yo ta dwe kapab pwofite amizman ki vrèman 
reprezantatif monn yo ap viv ladan an. Tandiske genyen anpil travay ki pou fèt toujou, 
envestisman sa a se yon pa an avan ki nesesè anpil nan pwomouvwa yon mendèv ki 
plis divès nan endistri fim Eta nou an".  
  
Jeff Shell, Prezidan, NBCUniversal Film & Entertainment Group, te 
deklare, "NBCUniversal gen yon angajman depi lontan nan devlope talan pou 
pwochen jenerasyon an, ni devan ak dèyè kamera. Nou aplodi Gouvènè Cuomo pou 
lidèchip li nan kesyon sa a ak atansyon kontini administrasyon li an pou ankouraje 
divèsite nan endistri medya a".  
  
Charles Rivkin, Prezidan ak Direktè Egzekitif Jeneral, Motion Picture Association 
of America, te deklare "Motion Picture Association of America a angaje li pou bati yon 
sous divès ak enklizif pou endistri nou an. Sipòte pwofesyonèl kreyatif yo ki soti nan 
orijin trè diferan non sèlman pwomouvwa yon mendèv divès men tou li asire istwa nou 
rakonte nan sinema yo reflete divèsite a nan kominote ak piblik nou yo. Nou pa ka tann 
pou kontinye travay avèk patnè nou yo ak Eta New York sou pwogram inovan sa a, ki 
se premye nan nasyon an pou fòmasyon pwofesyonèl ki pral ankouraje divèsite nan 
endistri a nan New York atravè nouvo finansman pou fòmasyon pwofesyonèl ak 
devlopman mendèv".  
  
Vis Prezidan IATSE International ak Prezidan Local 52, John Ford, te 
deklare, "Local 52 kontan anpil pou pwogram fòmasyon nou an avèk Eta New York ak 
Inivèsite Kominotè Bronx lan. Nouvo pwogram sa yo ka ede asire yon flo konstan 
travayè kalifye, divès pou sèvi bezwen kwasan pwodiksyon an byen lwen nan lavni. 
Gras ak Gouvènè Cuomo sipò Lejislati la pou kredi enpo sou fim lan, endistri a plis 
okipe pase jamè avan".  

